І. Уводзіны
                                                              Мая маленькая зямля! –
                                                                Ўся ў палыне і медуніцы.
                                                                        З тваіх крыніц мне не напіцца,
                                                                   Хоць буду піць і спакваля.
                                              Жыві ж, жыві!
                                                                                           Плыві між зор!
                                                                        І чуюць хай на ўсіх планетах,
                                                                   Як пахнуць кветкі і ранеты
                                                                У нашых вёсках ля азёр.
                                                                                              Алесь Пісьмянкоў
У беларускай літаратуры на ўсіх этапах яе развіцця тэма вёскі была адной з асноўных, вядучых. Вобраз вёскі і сёння паўстае з найбольш значных мастацкіх дасягненняў нашай лірыкі, эпасу, драмы. Паэты, празаікі, драматургі пісалі і пішуць пра жыццё вёскі, на так званым вясковым матэрыяле ставяцца агульназначныя праблемы нашага часу.
У літаратуразнаўстве з’явіўся ў ХХ стагоддзі і існуе сёння агульнапрыняты тэрмін «вясковая проза». Мы заўважылі, што вёска як мастацкі вобраз паўстае і ў творах паэзіі, і ў прозе, і ў драматургіі. Вядома, што літаратурны вобраз у канчатковым выніку мае мэтай адлюстраванне чалавечага жыцця, раскрыццё людскіх характараў. Праз вясковую рэчаіснасць нашы паэты, празаікі і драматургі адлюстроўваюць праблемы, якія ўзнімае перад чалавекам жыццё. 
Тэматыка твораў пра вёску звернута як да сучаснасці, так і да мінулых этапаў у гісторыі нашага краю – падзей Кастрычніцкай рэвалюцыі, першай сусветнай вайны, калектывізацыі, Вялікай Айчыннай вайны, пасляваенных гадоў. Пры ўсім адрозненні жыццёвых падзей і пісьменніцкіх стыляў, у лепшых творах пра вёску ёсць адна агульная рыса – гэта прыкмета часу: аўтары з пазіцыі сучаснасці разглядаюць побыт сяла, лёс яго людзей, змены ў іх духоўным жыцці, сацыяльным і эканамічным становішчы. У цэнтры твораў знаходзіцца чалавек, звязаны з прыродай, зямлёй. І тыя змены, што адбываюцца на гэтай зямлі, не могуць не выклікаць псіхалагічных зрухаў у яго душы. Гэтым абумоўліваюцца востраканфліктныя сітуацыі ў творах пры аналізе пісьменнікам праблем сыцыяльнага і маральна-этычнага плану.
Безумоўна, сёння працэсы, якія адбываюцца ва ўсіх сферах жыцця, становяцца агульнымі для горада і вёскі. Таму «вясковая» тэма не з’яўляецца адасобленай, абмежаванай, бо вёска – гэта не толькі прырода, чыстае паветра, цішыня, але і вялікі, складаны, супярэчлівы свет, дзе своеасабліва пераплятаюцца важнейшыя падзеі нашага часу. Гэты вялікі, супярэчлівы свет вясковых рэалій служыў і працягвае служыць невычэрпнай крыніцай тэм і ідэй для літаратуры. Вёска – з’ява аўтаномная, лаканічная, на прыкладзе якой добра бачыцца пэўная сітуацыя. Таму і прываблівае сёння нас яе вобраз у мастацкім сэнсе.
У творах, дзе жыццё адлюстроўваецца праз вобраз вёскі, галоўную ўвагу аўтары накіроўваюць на раскрыццё маральнага, духоўнага стану нашага грамадства, імкнуцца паказаць шчыльную ўзаемасувязь розных фактараў у фарміраванні асобы. Многія пісьменнікі, даследчыкі адзначаюць ідэйна-мастацкую важкасць твораў «вясковай» тэматыкі, гуманістычныя праблемы агульнанароднага значэння, якія ў ёй узнікаюць, падкрэсліваюць, што гэта літаратура філасофская, якая імкнецца вырашыць праблемы маральнай значнасці. З вобразам вёскі звязаны паняцце Радзімы, паэтызацыя земляробчай працы, гістарызм, выяўленне сацыяльных тэндэнцый нашага жыцця. Вясковая тэматыка побач з іншымі з’яўляецца важным, актуальным напрамкам у сучаснай літаратуры. Літаратуразнаўцы вызначаюць у вясковай тэматыцы два адгалінаванні: аналітычнае (Іван Шамякін, Іван Пташнікаў, Алесь Жук, Віктар Гардзей, Віктар Казько, Андрэй Федарэнка) і лірычнае (Янка Сіпакоў, Ніл Гілевіч, Рыгор Барадулін, Сяргей Законнікаў і іншыя).
Абедзве гэтыя плыні маюць права на існаванне, хоць розніца паміж імі невялікая, умоўная. І адны, і другія творы паказваюць побыт, праблемы вёскі ў іх шматграннасці і аб’ёмнай паўнаце, аналіз аб’ектыўных працэсаў рэчаіснасці спалучаецца ў іх з глыбінёй сінтэтычнага і эпічнага ахопу жыцця. У многіх творах назіраецца шчыльная пераплеценасць лірычнага і аналітычнага пачаткаў, што робіць творы эмацыянальна напоўненымі.
Выяўляючы асноўныя аспекты мастацкага асэнсавання праблем вёскі, многія літаратурныя крытыкі адзначаюць, што лірыка, проза і драматургія апошніх гадоў значных поспехаў дасягнула ва ўзнаўленні складанай, зменлівай карціны мінулых этапаў у жыцці сяла.
Вёска выпрацавала свой маральны і бытавы ўклад жыцця, сваё разуменне прыгажосці, якое выяўляецца ў побыце, у лепшых рысах народнага характару. Мы павінны захоўваць усё жывое, каштоўнае ў духоўных традыцыях, якія ствараліся шматвекавой працай народа на зямлі. Варта адзначыць, што ў літаратурных творах 70-ых – 80-ых гадоў ХХ стагоддзя падкрэсліваўся патрыярхальны лад жыцця, увагу прыцягвала дваякасць і супярэчлівасць сялянскай натуры (з аднаго боку, селянін – працаўнік, з другога – уласнік).
Новая культура, новыя ўзаемаадносіны павінны будавацца на аснове народных традыцый. Выклікае трывогу абыякавасць некаторай часткі моладзі да паэзіі і прыгажосці роднага краю, яго гісторыі, паданняў, да яго мінулага, а значыць, і да яго будучага. Варта адзначыць, што ў сённяшніх літаратурных творах, у якіх выяўлены вобраз роднай вёскі, адсутнічаюць матывы ідэалізацыі старога, імкненне да прыхарошвання вясковага побыту. Добра было б, каб у літаратурных творах адлюстраваўся даўні воблік вёскі, яе мараль, якая складвалася вякамі, з мэтай больш глыбокага пазнання сучаснасці. Праўдзівы паказ сённяшняга вясковага жыцця дапамагае сучасніку лепш разгледзець самога сябе, лепш зразумець свае магчымасці, імкненні. Такім чынам, тэма вёскі ў сённяшняй паэзіі, прозе і драме павінна разглядацца рознабакова, адлюстроўваць і мінулае, і сённяшняе.
Праблемы вёскі, праблемы адносін да яе духоўнай спадчыны не простыя. Яны патрабуюць глыбокага асэнсавання і даследавання. Вывучаючы родную літаратуру, нельга не заўважыць, што «вясковая» тэма ў ёй займае значнае месца. У многіх творах і лірычных, і празаічных, і ў п’есах адначасова суседнічае сельская і гарадская праблематыка, а некаторыя іх аспекты так цесна пераплецены, што нават цяжка сказаць, пра што гэта кніга – пра вёску ці горад.   
Творы, дзе паказана толькі вясковае жыццё, хоць нейкімі сваімі аспектамі звязаны з усім астатнім светам, у прыватнасці, з горадам. Але мы памятаем і тое, што літаратура заклікана паказваць перш за ўсё чалавека, яго душу, праз справы яго і помыслы раскрываць надзённыя праблемы нашых дзён. Пытанне аб тым, дзе жыве герой, у вёсцы ці ў горадзе, займаецца сельскай гаспадаркай ці працуе ў прамысловасці, здаецца не такім ужо істотным. І ўсё ж у сваёй працы мы вырашылі прасачыць шлях развіцця «вясковай» тэмы ў літаратуры, вызначыць праблемы, якія ўзнімаюцца ў творах, дзякуючы мастацкаму вобразу роднай вёскі сёння.
Мастацкія творы, тэматычна і праблемна звязаныя з жыццём вёскі, - гэта важнейшая старонка нашай нацыянальнай літаратуры. Нельга не пагадзіцца з думкай даследчыкаў, крытыкаў, пісьменнікаў, якія сцвярджаюць, што вясковая тэма з’яўляецца традыцыйнай для беларускай літаратуры. І сапраўды, творчасць кожнага нашага паэта, празаіка, драматурга так або інакш звязана з тэмай вёскі. Яшчэ ў 20-30-я гады ХХ стагоддзя многія пісьменнікі паказвалі побыт беларускай вёскі ў гады рэвалюцыі, грамадзянскай вайны, калектывізацыі. Прайшоў час, да гэтых жа гістарычных падзей пачалі звяртацца І.Мележ, М.Лобан. Яшчэ больш аддаленыя эпохі цікавілі У.Караткевіча, А.Чарнышэвіча. Гэтыя пісьменнікі як бы запаўняюць тыя прабелы, якія існавалі ў беларускай літаратуры па мастацкім адлюстраванні важных гістарычных перавалаў у жыцці грамадства. У.Караткевіч у рамане «Каласы пад сярпом тваім» паказаў жыццё прыгоннага сялянства, балючае расчараванне простага чалавека пасля маніфесту аб скасаванні прыгоннага права, адлюстраваў рэвалюцыйны рух, сілу і слабасць нацыянальна-вызваленчага паўстання ў Беларусі 1863 года пад кіраўніцтвам Кастуся Каліноўскага. А.Чарнышэвіч ў рамане «Засценак  Малінаўка» раскрыў працэсы выспявання рэвалюцыйных настрояў у сялянскім асяроддзі напярэдадні падзей 1905 года, падрабязна і праўдзіва адлюстраваў побыт, норавы жыхароў беларускай вёскі.                                                                           
Пасляваеннаму жыццю сяла прысвячалі свае творы Я.Брыль, І.Шамякін, І.Навуменка, А.Асіпенка, А.Кулакоўскі. Пазней у беларускую літаратуру прыйшло новае пакаленне паэтаў, празаікаў і драматургаў, мастацкая скарбонка якіх спакваля напаўнялася творамі розных жанраў з вядучым вобразам вёскі.
Адданасцю, улюбёнасцю ў родную Беларусь прасякнута большасць твораў нашых паэтаў, празаікаў, драматургаў. І, канечне, гаворачы пра вобраз роднай вёскі ў сучаснай беларускай літаратуры, нельга не ўспомніць цудоўную кнігу пра Беларусь Уладзіміра Караткевіча «Зямля пад белымі крыламі». Жанр яе сам аўтар вызначыў як нарыс. Гэтая кніга - цыкл мастацка-этнаграфічных нарысаў пра родную зямлю і яе народ, шэраг твораў, якія спалучаюць у сабе адзнакі і мастацкай літаратуры, і навукі-этнаграфіі. Напісаны твор быў у 70-я гады ХХ стагоддзя, але, праводзячы дослед па абранай тэме, мы вызначылі яго як своеасаблівы масток ад літаратуры класічнай да сучаснай. Большасць раздзелаў гэтай кнігі тэматычна звязана з беларускай вёскай, у іх шмат замалёвак, што апяваюць жыццё і побыт вясковых беларусаў. Нездарма твор «Зямля пад белымі крыламі», прысвечаны роднаму краю, літаратурныя крытыкі назвалі «своеасаблівай візітнай карткай Беларусі»[footnoteRef:2]. «Любіце гэтую сваю святую зямлю аддана і да канца. Іншай вам не дадзена, дый непатрэбна.        [2:  Русецкі А. Уладзімір Караткевіч: праз гісторыю ў сучаснасць: Нататкі літаратурнай творчасці. – Мн.: Мастацкая літаратура, 1991. – 287 с., с.15] 

Але калі вам, дарагія мае дзяўчаты і хлопцы, захацелася пасля прачытанай кнігі прайсці па шляхах нашай Беларусі, нашай зямлі пад белымі буслінымі крыламі, пахадзіць гэтымі дрымучымі дубровамі, праплысці гэтымі поўнымі рэкамі, - буду лічыць, што работа мая зроблена. Буду шчаслівы», - так звяртаецца да сваіх маладых чытачоў пісьменнік-патрыёт.[footnoteRef:3]     [3:  Караткевіч У. Зямля пад белымі крыламі: Нарыс. – Мн.: Юнацтва, 1995. – 368 с., с.182
] 

Блізкія да сённяшняга дня творы беларускай «вясковай прозы»: аповесці А.Кудраўца «Раданіца» (1970), Я.Сіпакова «Крыло цішыні»   (1976), «Усе мы з хат» (1982), А.Жука «Паляванне на апошняга жураўля» (1978 – 1982), раманы І.Пташнікава «Мсціжы» (1970), «Алімпіяда» (1984).   
Вывучаючы біяграфіі, звяртаючыся да звестак пра жыццё і творчасць нашых паэтаў, празаікаў і драматургаў, разумееш, чаму многія творы цесна звязаны тэматычна, ідэйна, а таксама вызначаюцца агульнасцю праблем з жыццём вёскі. Справа ў тым, што мастакі нашага роднага слова ў большасці сваёй - выхадцы з сельскай мясцовасці. Іх імкненне адлюстроўваць пераважна вясковую рэчаіснасць у выніку дорыць чытачу псіхалагічна заглыбленыя, скіраваныя на даследаванне і высвятленне маральных асноў жыцця творы.  
Знаёмячыся з творамі сучасных паэтаў, празаікаў, драматургаў, мы вылучылі для сябе такі прывабны і актуальны мастацкі вобраз, які існуе ў многіх творах, - вобраз беларускай вёскі - і вырашылі яго ахарактарызаваць з пункту гледжання сучаснага чытача. Мэтай нашай даследчай працы мы паставілі: 
· даследаваць творы беларускіх паэтаў, празаікаў, драматургаў         канца ХХ - пачатку ХХІ стагоддзя, ахарактарызаваць мастацкі вобраз вёскі праз тэматычныя і праблемныя адлюстраванні жыццёвай рэчаіснасці ў сучаснай беларускай літаратуры.
         Для дасягнення мэты мы вырашалі наступныя задачы:
· асэнсаваць творы сучасных беларускіх паэтаў, празаікаў, драматургаў, у якіх прысутнічае вобраз вёскі;
· прасачыць развіццё вобраза роднай вёскі на розных этапах развіцця нацыянальнай літаратуры;
· даследаваць і сістэматызаваць праблематыку твораў, тэматычна звязаных з адлюстраваннем вясковага жыцця;
· акрэсліць тэматыку твораў сучаснай беларускай літаратуры, з якіх паўстае вобраз вёскі;
· вызначыць наватарскую сутнасць і значэнне твораў сучасных беларускіх паэтаў, празаікаў, драматургаў на тэму роднай вёскі;
· вызначыць сферы чалавечага існавання (сацыяльныя, эканамічныя, маральныя, філасофскія, этычныя), якія раскрываюцца ў творах сучаснай беларускай літаратуры праз вобраз вёскі;
· прасачыць трансфармацыю літаратурнага героя падчас змянення жыцця, гістарычных абставін на старонках беларускай літаратуры.
Мы пазнаёміліся са многімі творамі сучасных  беларускіх паэтаў, празаікаў, драматургаў, у якіх жыццё адлюстроўваецца праз вобраз вёскі. Вырашаючы пастаўленыя задачы, мы пабывалі ў творчых паездках у вёсках і мястэчках Міншчыны, сустракаліся з мясцовымі жыхарамі. Звярталіся па кансультацыі да навукоўцаў – кандыдата філалагічных навук, дацэнта філалагічнага факультэта Беларускага дзяржаўнага універсітэта Лады Віктараўны Алейнік, кандыдата філасофскіх навук, дацэнта, паэта, празаіка, галоўнага рэдактара папулярнага беларускага часопіса «Гаспадыня» Зіновія Кірылавіча Прыгодзіча. Адбыліся ў нас цікавыя сустрэчы з Алесем Мікалаевічам Бадаком, Уладзімірам Вікенцьевічам Марозам. 


ІІ. Вобраз вёскі ў сучаснай беларускай літаратуры
ІІ.1. З гісторыі мастацкага вобраза вёскі
Беларуская літаратура заўсёды ўважліва, па-філасофску ставілася да праблем маральнай і духоўнай спадчыны вёскі. Яна, маючы багатыя традыцыі ў мастацкім адлюстраванні вясковага жыцця, і сёння шукае вытокі маральных прынцыпаў і грамадскай дзейнасці нашага сучасніка. Вядома, што рух гісторыі абумоўлівае і рух літаратуры, пошукі і адкрыцці сучасных пісьменнікаў. І хочацца сказаць некалькі слоў аб тых вытоках, у якіх пачаў развівацца мастацкі вобраз роднай вёскі.
Беларусь спрадвеку была аграрным краем. Пытанні вясковага жыцця ў нашай літаратуры заўсёды былі неад’емныя ад агульнаэстэтычнай праблемы народнасці. Нельга не заўважыць, што падзеі, якія знаходзілі адлюстраванне ў ранніх творах нашай калісьці маладой літаратуры, паказваліся з пункту гледжання селяніна-працаўніка. А жыццёвыя інтарэсы сялянства  пісьменнікамі-адраджэнцамі (Францішкам Багушэвічам, Алаізай Пашкевіч (Цёткай), Янкам Купалам, Якубам Коласам, Змітраком Бядулем, Максімам Багдановічам) разумеліся далёка не абмежавана, як толькі матэрыяльна-бытавыя інтарэсы. Гэта была цікавасць да духоўнага і сацыяльнага развіцця чалавека, народа. Селянін у якасці літаратурнага героя вельмі часта выступаў у вобліку змагара, гатовага пайсці на любыя ахвяры дзеля народнай справы (напрыклад, Сымон – герой драмы «Раскіданае гняздо» Янкі Купалы). У маладой беларускай літаратуры тэма вёскі была галоўнай, пануючай, гучала моцна і злабадзённа. Беларускія пісьменнікі ў сваіх вершах, апавяданнях і п’есах расказвалі аб цяжкім становішчы сялянства, паказвалі адмоўныя бакі вясковага побыту. Але паказваючы цёмнага і забітага мужыка, яго цяжкае жыццё як вынік адвечнага прыгнечання і бяспраўя, пісьменнікі не прыніжалі яго чалавечай годнасці, гаварылі аб ім з вялікім спачуваннем і мяккім задушэўным гумарам. З гуманістычных пазіцый раскрываліся такія бакі сялянскага характару, як паэтычныя здольнасці і жыццястойкасць, любоў да працы на зямлі, гаспадарлівасць, сціпласць, кемлівасць (напрыклад, героі паэмы Якуба Коласа «Новая зямля»). Празаікі і паэты скарыстоўвалі ў сваіх творах лешыя дасягненні беларускай літаратуры мінулага. Гэта і ёмістыя, пластычныя вобразы сялян, і па-мастацку ўзноўлены побыт беларусаў, што было характэрна для ананімных на той час паэм («Энеіда навыварат», «Тарас на Парнасе»), прагрэсіўна-дэмакратычных дыялогаў («Гутарка Данілы са Сцяпанам», «Панская ласка», «Сход»), у якіх адлюстроўвалася абуджэнне грамадскай свядомасці сялян, гэта і яркія, паэтычныя замалёўкі народнага жыцця, прыкметныя ў творчасці Вінцэнта Дуніна-Марцінкевіча («Гапон», «Шчароўскія дажынкі», «Вечарніцы»), гуманізм і дэмакратызм Ф.Багушэвіча, словы Я.Коласа аб вялікай мары селяніна  «прыдбаць свой кут».  Селянін у паэме «Новая зямля» ўжо свядомы чалавек, з шырокім светаўспрыманнем, які высока нясе чалавечую годнасць. Услаўляючы простага працаўніка зямлі, пісьменнік увасобіў у ім лепшыя рысы чалавечага характару, уласцівыя беларусам. Дарэчы, варта адзначыць, што праблематыка твораў на тэму роднай вёскі змянялася ў сувязі з тым, як змянялася з цягам часу само жыццё, гістарычныя абставіны. Калі ў дарэвалюцыйныя гады селянін з’яўляўся на старонках твораў розных пісьменнікаў часта ў вобразе пакутніка, пазбаўленага ўсіх чалавечых правоў, а пазней як асоба, якая пачынае стыхійна, а затым і свядома бунтаваць супраць улады прыгнятальнікаў, то потым ён жыве ў літаратуры як чалавек-стваральнік, гаспадар свайго лёсу і сваёй зямлі. Такім мы бачым яго ў творах сучасных мастакоў слова, такім пачыналі паказваць яго Я.Купала, Я.Колас, М.Гарэцкі, К.Чорны, К.Крапіва, М.Лынькоў, З.Бядуля, М.Зарэцкі - пісьменнікі, у творчасці якіх закладваліся і выпрацоўваліся мастацкія прынцыпы маладой беларускай літаратуры.


ІІ. 2. Вобраз роднай вёскі ў сучаснай беларускай паэзіі
Нашы паэты, празаiкi, драматургi адносяцца да тых людзей, якiя складаюць гонар Беларусi.
Творы сучасных паэтаў, празаiкаў, драматургаў рознай тэматыкі, у якіх паўстае вобраз роднай вёскi, годна дапаўняюць багатую кнiгу нашай лiтаратуры яшчэ адной адметнай старонкай. Яны вучаць чалавечнасцi, любовi да роднай зямлi, яе слова, у iх захавалася святло душы людзей,  шчыра адданых свайму краю. 
Значным набыткам сучаснай беларускай літаратуры стаў вершаваны раман Ніла Гілевіча «Родныя дзеці», напісаны ў 1985 годзе. У гэтым творы па-мастацку цікава і па-філасофску заглыблена ўвасоблена думка пра непарыўнасць чалавека з Радзімай і Сусветам: 
                            Мы – тройчы дзеці ў вечным крузе:
                            Мы – дзеці роднае сям’і, 
                            І дзеці Маці-Беларусі, 
                            І дзеці Матухны зямлі. 
Галоўны герой рамана Сцяпан Вячорка – беларускі інтэлігент-гараджанін першага пакалення, які жыве ў вялікім горадзе, а душой – у родным куце, вобраз якога з любоўю малюе паэт. На першых старонках рамана аўтар канстатуе, што яго герой «…На ўлонне роднага падворка // Не заяўляўся шмат гадоў». Вобраз роднай вёскі героя праходзіць праз усе падзеі твора. Мастак слова трывожыцца пра «аблудных сыноў» радзімы, скіроўвае іх памкненні да першаасноў чалавечага жыцця: любові, спагады, вернасці. Разважаючы пра месца чалавека ў свеце, паэт сцвярджае: 
                                    Мы не бязродныя на свеце
                                    І не бяздомныя ў жыцці. 
                                    Чым дагарэць у пустацвеце – 
                                    Лепш не ўзысці і не цвісці! 
Шмат вершаў у Ніла Гілевіча, прысвечаных яго роднаму куточку – Лагойшчыне. Забыццё землякамі родных мясцін над ракой Гайнай выклікае ў аўтара непаразуменне і боль: 
                    Ды ні гуку над Гайнай – пад цёмным шатром.
                   Толькі – зоркі як вочкі Купаліны. 
                   Дзе ж вы, хлопцы, дзяўчаты? Чаму за сялом, 
                   Над ракою, агні не запалены? 
Тэмы маці, Бацькаўшчыны, роднай мовы, хрысціянскай маралі, стваральнага сэнсу чалавечага жыцця з’яўляюцца вызначальнымі ў творчасці яшчэ аднаго паэта – прадстаўніка «філалагічнага пакалення» – Рыгора Барадуліна. Побач з іншымі кранальнымі вобразамі вобраз роднай вёскі – адзін з самых яскравых у вершах са зборнікаў «Маўчанне перуна» (1986), «Самота паломніцтва» (1990), «Аратай, які пасвіць аблокі» (1995), «Евангелле ад мамы» (1996). У вершы «Трэба дома бываць часцей» паэт заклікае сучаснікаў не забываць родных мясцін і бацькоўскай вясковай хаты: 
                        Трэба дома бываць часцей,
                        Трэба дома бываць не госцем, 
                        Каб душою не ачарсцвець, 
                        Каб не страціць святое штосьці. 

                        Не забыць, як падвялы аер
                        На памытай падлозе пахне, 
                        Як у студню цыбаты асвер 
                        Запускае руку да пахі. 
Адказнасць, трывога за лёс беларускiх лясоў i рэк, якiя забруджваюцца i атручваюцца, выразна гучыць у зборнiках сённяшнiх паэтаў. Напрыклад, у кнiгах 1980-1990-х гг. «Клянуся Прыпяццю» i «Лiхаўня» Уладзiмiра Верамейчыка палеская тэма разам з тэмамi роднай мовы, кахання, духоўнасцi  i адраджэння загучала па-новаму. Амаль праз усе творы паэта праходзiць тэма чарнобыльскай навалы, што працягвае экалагiчную тэму наогул, звязаную з мелiярацыйным спусташэннем Палесся. Паэт-грамадзянiн, Уладзімір Верамейчык з болем у сэрцы пiсаў пра родны край: пра Прыпяць, якая можа ператварыцца проста ў канаву, пра Мазыр, Юравiчы, Мiхалкi. Паэт сцвярджае, што нi Сочы, нi Юрмала не заменяць яму родных палескiх мясцiн, беларускiх соснаў. Ён любiў свой край, яго працавiтых i шчырых людзей. Мастак слова турбаваўся пра будачыню роднага Палесся, верыў, што некалi «…У Лiхаўню ўранку прыедуць, / Каб новую Лiхаўню ставiць».[footnoteRef:4] Высокiм маральным крэда песняра было паказваць родныя мясцiны ў такiм святле, каб i ў чэрствых душах абудзiць любоў да Бацькаўшчыны, усведамленне вечнасцi хараства. [4:  Верамейчык У. Лiхаўня,-Мiнск, 1997
] 

Вобраз беларускай вёскі паўстае і ў падарожных нарысах – адным з самых старажытных жанраў літаратуры. Кніга вядомага паэта і грамадскага дзеяча Сяргея Законнікава «Вячэра пад райскім дрэвам» мае падзагаловак – падарожныя нарысы, дзённікі – і складаецца з чатырох раздзелаў, дзе гаворка ідзе пра наведванне аўтарам Італіі, Сербіі, Францыі, Нямеччыны і Швейцарыі ў розны час і з розных нагодаў. Але ў першую чаргу з кнігі паўстае і прачытваецца грамадзянскі і чалавечы воблік самога аўтара, глыбей успрымаюцца яго творы. Паасобныя думкі, выказванні, назіранні, лірычныя маналогі робяцца своеасаблівымі каментарамі да іх, пераважна да паэм «Чорная быль» (1989), «Цівалі» (1995), «Зязюля» (1996).
Паэма «Зязюля» была прысвечана Васілю Быкаву. Галоўнай тэмай у творы з’яўляецца роздум аўтара пра чарнобыльскую бяду. Узнімаюцца праблемы нацыянальнай абыякавасці, маральнага разбэшчання народа:
                                               У бары зязюля кукуе,
                                     Ніхто зязюлю не чуе…
                                     Прыйшла бяда на ўсе часы.
                                     Трава залетавала без касы…
                                 Поле без коласа…
                                 Хаты без людзей…
                                 Печы без агню…
                                 Калодзежы без вады…
                                 Палыном зараслі і сляды.
                                 Вось тут і успомніш пра Бога,
                                 Глянуўшы ў вочы бяды…
                                 Не курыць, не пыліць дарога,
                                 Дарога – у нікуды.
Тэма роднага дома, тэма памяці пра маці гучыць у сучаснай паэзіі як напамінак пра адказнасць перад малой радзімай і самым родным чалавекам. Яскрава ўяўляем мы сабе звычайную вясковую хату, яе гаспадыню маці, чытаючы верш Алены Руцкай «Споведзь»:
                               Мы за мамамі ўсе маладзенькія,
                               Усе донюшкі, усе дачушкі,
                               Хоць не раз ужо насыпкі зменены
                               На пасажныя нашы падушкі.

                               У доме матчыным сэрца гоіцца,
                               Час няспешны, нібы прыручаны.
                               На даўным-даўнішняй настольніцы
                               Кожны лісцік з дзяцінства завучаны.

                               Як тут светла гадзінаю шараю!
                               На дзявоцтва крылах узнёслых
                               Я імкліва ляцела за мараю
                               У далёкую звабу – даросласць.

                               Як ляцела адсюль, як ірвалася – 
                               Толькі ўсё матуляю прошчана. – 
                               Колькі ночкаў трывожна не спалася
                            Ад гаркоты жыццёвае рошчыны.

                            Ты прайшла ўжо сцяжынку зямную.
                            Стрэмка болю вярэдзіць душу:
                            Больш не ўбачу цябе, не пачую…
                            Больш не донюшка, не дачушка.
Тэма маці – адна з найгалоўнейшых у творчай прасторы сучасных паэтаў. Чытача асабліва кранае трапяткая памяць пра маці, самага блізкага і добрага ў свеце чалавека, праз якога мы судакранаемся з Божай любоўю. Так, у вершы паэта-сучасніка Навума Гальпяровіча запознены крык-зварот да маці пераходзіць у споведзь-плач да іконы:
                            Стары абраз з вясковай хаты
                            Вісіць на гарадской сцяне,
                            Наіўны і аляпаваты,
                            Ды чысты, быццам першы снег.
                            І працінаюць сярод ночы
                            Паміж цяжкіх трывожных сноў
                            Мяне пранізлівыя вочы.
                            І плакаць хочацца ізноў.[footnoteRef:5] [5:  Гальпяровіч Н, Стары абраз з вясковай хаты… Л і М. 1999. 29 кастрычніка с.8.
] 

Тэма маці цесна пераплятаецца з роздумам пра жыццё ў творы Навума Гальпяровіча «Балада пра званочак»:
                                    Ад роднай хаты, ад бацькоўскіх ніў
                          У свет вялікі дальняя дарога.
                          Былы хлапчук не раз праз слёзы сніў,
                          Праводзіла як маці ад парога.
                          Званок маленькі ў руку дала, 
                          І наказала: - Памятай, сыночак, 
                          Што ты заўжды са мной, а хопіш зла,
                          То пазвані хутчэй у мой званочак. 
З любоўю яшчэ і яшчэ перажывае пачуцці ад наведвання роднага куточка Алесь Пісьмянкоў. У паэта шмат твораў на тэму малой радзімы, чытаеш вершы і ўяўляеш родную вёску аўтара:
                                         Узмакрэлы і босы,
                               Бронзавы ад загару,
                               Стомлены сенакосам,
                               Ліпень прылёг памарыць.
                               Мёдам на ўсю Еўропу
                               Пахнуць стагі і копы.

                               І вёдры поўныя вады, 
                               І вочы поўныя дабра.
                               Гляджу на матчыны сляды
                               На белай посцілцы двара.

                               І з гэтай чуйнай цішыні,
                               Што лес паслаў, як дар,
                               Гляджу ў былыя дні – 
                               Гадоў гартаю каляндар.

                               Я іх гартаю без жальбы,
                               Лічу ад першага вянца.
                               Нічога нельга мне забыць – 
                               Усё мне несці да канца.

                               З сабою несці праз гады
                               Ад белай посцілкі двара
                               І вёдры, поўныя вады,
                               І вочы, поўныя дабра.



Сум ад усведамлення, што так рэдка бывае чалавек на радзіме, гучыць у вершах «Вяртанне» і «Дзень на радзіме».
                                   …Радзіннага,
                                                       знаёмага
                                   Не вытруцілі з нас:
                                   Аерам пахне
                                                          Сёмуха
                                   І яблыкамі – 
                                                           Спас.
                                   Славянскае, 
                                                         урачыстае.
                                   Узнімаецца з глыбінь,
                                   Нібы малітва чыстае,
                                   Што ўспомніў блудны сын.
                                   І даўняе, 
                                                   знаёмае,
                                   Вяртаецца ў мой сказ:
                                   Аерам пахне
                                                          Сёмуха
                                   І яблыкамі – 
                                                           Спас.



                              …Пакуль дыхаю родным дымам,
                              Мне пад небам маім нязмрочна, 
                              Як за пазухай у радзімы, 
                              Як народжанаму ў сарочцы.


Багацце, разнастайнасць думак падчас любавання вясковымі краявідамі, вернасць памяці роднай зямлі гучыць у вершах Яўгеніі Янішчыц, Васіля Зуёнка, Мар’яна Дуксы, Раісы Баравіковай, Алеся Разанава, Генадзя Пашкова. 
Мараю пра душэўны спачын на ўлонні прыроды, імкненнем дакрануцца сэрцам да вясковага юнацтва прасякнуты зборнік лірыкі Уладзіміра Мароза «Хутаранская зорка». Родная вёска для паэта – надзейны прытулак. Асаблівую значнасць надае аўтар сялянскаму хутару. І назвы частак гэтай кнігі такія трывалыя, грунтоўныя, надзейныя - «Антытэза кастру», «Канстанта хутара», «Палянкі дробналесся», «Другога не дадзена», «Евангельскія згадкі». Пазнаёміўшыся з Уладзімірам Іванавічам як з паэтам і проста як з чалавекам, мы зразумелі ідэйнасць яго творчасці. Жыццё сучаснага гараджаніна неад’емнае ад роднай прыроды, ад вясковай сцяжынкі, ад хутара пад бусліным крылом:
                         Калі горад мільённы шпурляў па задворках,
                         Уліваючы ў горла атрутны напой –
                         Паднімала са дна хутаранская зорка,
                         Даравала бязладдзе, вяла за сабой.[footnoteRef:6] [6:  Мароз У.В. Хутаранская зорка. Кніга лірыкі. Мн.: Міжнародны цэнтр культуры кнігі, 2002. 136 ст., ст. 55.] 

Чытаючы вершы з кнігі «Хутаранская зорка», адчуваеш, што вёска для паэта – гэта цэлы рэабілітацыйны для душы свет, гэта лекі для духоўнага адраджэння. Набраўшыся моцы у роднай вёсцы, чалавек – часцінка народа – здолее многае зрабіць для роднага краю:
                          Хутаранская зорка маёй Беларусі
                          Над шляхамі-разлогамі шумна плыве. 
                          Дзе народ на зямлі саматканым абрусе
                          Спаконвечна ашчадна і дбайна жыве.[footnoteRef:7] [7:  Мароз У.В. Хутаранская зорка. Кніга лірыкі. Мн.: Міжнародны цэнтр культуры кнігі, 2002. 136 ст., ст. 49.
] 

Тэма сталінскага генацыду, прымусовай калектывізацыі, вынішчэння селяніна-аднаасобніка як класа гучыць у вершах Міколы Арочкі «Маналог знішчанага селяніна» і «Пострах»:
                                 Маю зямлю спрадвечную пры хаце
                                 Вы абцялі са смехам – па вуглы.
                                 Раздзьмуханы свой боль, нібы вуглі,
                                 Я пагасіў цярпеннем – 
                                 Спажывайце…
                                 …загнаўшы ў дол, 
                                 Аддаўшы чорнай страце,
                                 Мяне б вы ўваскрасілі, каб маглі.
                                 Пакуль вы мне не вернеце зямлі, 
                                 То ўсё, што я сказаў вам – 
                                 Спажывайце…

                                 …Над бацькоўскаю хатай 
                                 Гэты пострах кружыў па тарочы,
                                 Днём і ноччу
                                 Грукочучы ў дзверы
                                                                       і ў зраненасць душ. 
                                 Маці вокны завешвала, 
                                 А ён заглядаў у вочы,
                                 Пёрся прывідам воўчым, 
                                 У куткі запаўзаў як вуж.
З вобразам вёскі звязана і тэма роднай мовы ў «вясковай» паэзіі, як, напрыклад, у вершы Навума Гальпяровіча «Сон»:
                                 Мне сніўся сон: мяне не разумелі.
                                 Я гаварыў, а словы, нібы град, 
                                 Па тварах і вачах людзей звінелі
                                 І да мяне вярталіся назад.

                              Я гаварыў: адрына, вёска, дзіва.
                              Я гаварыў: каханне, слодыч, спеў.
                              А голас мой, ахрыплы, страшны, дзікі,
                              Ніхто не чуў, ніхто не разумеў.

                              Муры маўчалі, грозна і сурова, 
                              І ў роспачнасці гэтай нематы
                              Падумаў я: калі не трэба мовы,
                              Каму патрэбны свет і ты?
Большасць сучасных паэтаў – гэта выхадцы з вёскі, і таму не дзіўна тое, што ў вершах гучаць успаміны пра вясковае маленства, родную прыроду. «Вёска – той мацярык, які неадольна прыцягвае да сябе, дае мацунак, выклікае тугу, пакаянне і гаркоту пры роздуме пра пакутны лёс чалавека на зямлі».[footnoteRef:8] [8:  Бельскі, А. Сучасная літаратура Беларусі: Дапам. Ля наст. – Мн.: ТАА «Аверсэв», 2000. – С 52.
] 

Споведзь і пакаянне адчуваюцца ў радках верша Юрася Свіркі «Адыходжу я ад вёскі, адыходжу…»: 
                                 Для цябе я – 
                                 Адыходнік твой нязлоўны, 
                                 Прызнаюся табе, вёска, не хлушу…
                                 Заглядаю я ў вёску, як у слоўнік,
                                 Каб упэўніцца, што правільна пішу.
Вобраз роднай вёскі ў сучаснай беларускай паэзіі – ад урадлівай удзячнай зямлі, ад першароднага подыху маці, ад матчынай хаты, матчынай мовы – усяго святога, што гучыць у словах нашых творцаў.



ІІ.3. Вёска ў празаічных творах
Пiсьменнiкi нашы - прыклад мужнасцi, прайшлi нямала цяжкiх i складаных дарог, зведалi непамерныя страты, голад i холад, нястачы, але знайшлi ў сабе сiлы вытрымаць усё, збераглi ў сэрцы любасць да роднага беларускага слова, вернасць свайму народу, адданасць любiмай справе, чысцiню i далiкатнасць.  I гэтая мужнасць - ад роднай зямлi, ад бацькавага парога. Выключная чуйнасць да слова, назiральнасць абуджаюць у творцы жаданне збiраць i вывучаць скарбы роднай мовы, карыстацца iмi пры ацэнцы разнастайных жыццёвых сiтуацый. Задача пiсьменнiка - служыць сваiм талентам Беларусi, асвятляць шлях iншым, выхоўваць у моладзi любоў да матчынага слова, да роднай мовы. «Родная мова - галоўны з галоўных навучальных прадметаў у школе… Яна, родная мова, - акно ў свет, у пазнанне яго, у авалоданне выпрацаванай чалавецтвам культурай, здабыткамi навукi, у пазнанне людскога шчасця, святаў, барацьбы i перамог чалавецтва, усталявання хараства i гуманiзму на зямлi. Без роднай мовы няма школы, няма народнай адукацыi для народа», - сказаў калiсьцi доктар фiлалагiчных навук, прафесар, заслужаны дзеяч навукi Беларусi, член Саюза беларускiх пiсьменнiкаў Фёдар Мiхайлавiч Янкоўскi.
Адной з вызначальных рысаў сучаснага літаратурнага працэсу можна назваць актывізацыю малой прозы, у прыватнасці апавядання. Адным са спосабаў раскрыцця суб’ектыўнага пачатку ў творы (яго роля асабліва ўзмацнілася ў сусветнай літаратуры мяжы ХХ-ХХІ стагоддзяў) стала падача матэрыялу ў форме ўспаміну, самым непасрэдным чынам звязаная з той праблематыкай, да якой звяртаюцца пісьменнікі. 
Стыхія ўспаміну пануе і ў так званай вясковай прозе, асабліва ў тых творах, дзе гучыць матыў вяртання на радзіму. У апавяданнях гэтай тэматыкі розніца паміж лірыкай і эпасам часта вельмі адносная. Гэтаму спрыяе моцны лірычна-суб’ектыўны пачатак, маналагічная форма твораў. Многія апавяданні ўключаюць у сябе маналогі або ўвогуле ўяўляюць сабой маналог, які найперш не паказвае, адлюстроўвае, апісвае жыццё, а выяўляе, раскрывае ўнутраны свет героя. Звычайна матыў вяртання мае вельмі драматычную ці трагічную «падсветку». Выхадцы з вёскі, успомніўшы і спахапіўшыся, едуць дадому, але, на жаль, запозна, каб атрымаць дараванне за сваю няўвагу, пагарду ці бяспамятства. Менавіта такая сітуацыя апісана ў апавяданні В.Кадзетавай «Пуховая хустка». Галоўны герой твора Алесь Балотнікаў пасля доўгіх збораў едзе дадому да маці. Дарога на малую радзіму дорыць прыемныя успаміны і адчуванні. Падарожнік шчаслівы, бо ведае, што ў сціплай вясковай хаце яго чакае маці. Паступова набіраў сілу, мацнеў унутраны голас нязгоды, які дакараў героя за яго жыццёвы выбар, сапраўднае вясковае ніяк не хацела мірыцца з прывідным гарадскім. Горад моцна трымае свайго няўпэўненага жыхара, першага гараджаніна ў пакаленні Балотнікавых. Алесь быў на заробках, і сквапная да грошай жонка ўтаіла лісты з просьбай прыехаць дадому, не паказала нават той, дзе клікалі ўжо не ў госці, а на пахаванне. Так герой спазніўся назаўсёды і назаўсёда пасялілася ў яго душы запозненае раскаянне. Пуховую хустку, якую вёз ў дарунак маці, пакідае ўжо на магіле…
Героямі сучаснага беларускага апавядання часта становяцца выхадцы з вёскі, што ніяк не могуць пераадолець унутраны канфлікт і растлумачыць сабе прычыны сваіх паводзін. Разам з тым, найноўшая проза ведае і іншага персанажа: вяскоўца-дзівака, які насуперак логіцы-прагматызму, звычайнаму ўкладу жыцця, часам падсвядома беражліва захоўвае ці ўпарта аднаўляе тое, што дазваляе беларусу звацца беларусам. З такім героям нас знаёміць апавяданне А.Крэйдзіча «Ёрчыкаў слуп». Ёрчык траціць назбіраныя за доўгія гады грошы і прадае нажыты скарб, каб пабудаваць памяць – высокую камяніцу. Чаму ён гэта робіць, і сам растлумачыць не можа. Усё жыццё будаваў Ёрчык слуп памяці, на чырвоным полі вежы белай цэглай былі «напісаны» назва вёскі і сотні прозвішчаў тых, хто калі-небудзь жыў у Чыргах. «Стваральнік памяці» памёр, у апошнія дні жыцця паспеўшы выкласці і сваё прозвішча, імя і імя па бацьку. Праз шмат дзесяцігоддзяў ад вёскі і могілак не засталося і следу, а камяніца ўсё стаяла. Вёска Чыргі і яе жыхары засталіся ў гісторыі дзякуючы дзівацтву Ёрчыка. Вось толькі ці дзівацтва ўсё тое? Нястомная праца не была ацэнена належным чынам, нашчадкі не спяшаліся разважаць над сэнсам свайго жыцця і над тым, што застанецца пасля іх. Прыклад будаўніка-адзіночкі як нельга лепш паказвае выключную ролю, што адыгрывае ў гісторыі кожны чалавек, падкрэслівае неабходнасць думаць пра мінулае, каб застацца ў будучыні. У апавяданні акцэнт зроблены не на кафлікце паміж асобнымі людзьмі, а на супрацьстаянні аднаго чалавека і грамады. Клапаціцца пра будучыню мала аднаму чалавеку: гэта справа ўсёй вёскі, гэта значыць, усяго народа.
Творы «вясковай» прозы даюць грунтоўнае ўяўленне аб тыпе беларускага селяніна, тыпе глыбока народным па сваёй псіхалогіі, увабраўшым у сябе рысы нацыянальнай самасвядомасці. Ствараючы вобраз простага працаўніка вёскі, многія аўтары часцей за ўсё падкрэсліваюць традыцыйнае, таму што ў ім увасоблены адвечныя каштоўнасці. Гэты я высокія маральныя каштоўнасці былі і будуць уласцівы земляробу, бо яны ідуць ад жыватворнай працы чалавека на зямлі.
Традыцыя – гэта неабходная ўмова наватарскага асваення свету. Таленавіты твор можа ўзнікнуць толькі ў працэсе развіцця і ўдасканалення традыцый.
Беларуская «вясковая» проза недзе да канца 70-х гадоў ХХ стагоддзя была ў асноўным прадстаўлена апавяданнямі і аповесцямі як найбольш аператыўнымі адносна водгуку на злабадзённыя праблемы сучаснасці жанрамі. Аднак адчувалася вострая неабходнасць буйных шматпланавых твораў – раманаў.
Вёсцы, яе праблемам прысвечаны раман беларускага празаіка          Івана Пташнікава «Алімпіяда» (1984).    
У цэнтры твора – лёс сям’і галоўнай гераіні Алімпіяды Падаляк. У вёсцы яе называюць Улінай. Аўтар паказвае сваю гераіню ўжо пажылой жанчынай, якая выхавала дваіх дзяцей: дачку Таню і сына Нікадзіма (Міфодзю), пасля вайны пахавала свайго мужа Мікалая. Не зважаючы на  хваробу, яна ўсё яшчэ працуе на ферме. Гэта шчырая і добрая жанчына. Яна са сваім Мікалаем у пачатку вайны выратавала жыццё двум лётчыкам, у той час сама з сям’ёй ледзь уцалела.
З твора паўстае перад намі вобраз вёскі-барацьбіткі, вёскі-працаўніцы. Аўтар, творы якога наогул вызначаюцца мастацкім этнаграфізмам, вельмі ўдала абмаляваў і побыт сучаснай вёскі.
Гэты раман пра людзей, якія працуюць, кахаюць, жывуць і заўсёды памятаюць пра жахі вайны. Аўтар асаблівую ўвагу аддае рэальным вёскам (Крамянец, Залессе, Краснаволле, Даўгынава і іншыя), мястэчку Плешчаніцы, іх апісанню, малюе новае жыццё ў іх пасля страшнай падзеі.
Вёска, спрадвечны лад сялянскага жыцця з’яўляюцца эстэтычнай дамінантай твораў многіх сучасных паэтаў, празаікаў, драматургаў.
Вобраз вёскі паўстае з аповесці вядомага беларускага пісьменніка Зіновія Прыгодзіча «Ноч перад нядзеляю». У аснове твора - горкі роздум вясковай жанчыны Марылі аб сваім няпростым, пакутным лёсе, лёсе сваіх дзўяцей. Жыццё вёскі раскрываецца на пэўным гістарычным адрэзку – ад часоў прыватнай сялянскай гаспадаркі да стварэння калгасаў. Праблематыка твора разнастайная: неўладкаванасць сялянскага побыту з-за недахопу зямельных надзелаў, першыя нялёгкія крокі ў калектывізацыі – гэта што датычыць мінулага – і цяжкасці ва ўзаемаадносінах паміж людзьмі, прага да грошай, няўважлівасць да старых бацькоў, п’янства, безадказнасць перад уласнымі дзецьмі ў сучаснасці. На фоне вёскі, як бачна,  узнімаюцца вострыя пытанні, якія ставіць перад чалавекам жыццё. І ўсё ж вёска жыве, людзі сэрцам прывязаны да сваіх мясцін, працуюць, стараюцца палепшыць дабрабыт.
Як надзейны прытулак для душы паўстае вобраз вёскі ў аповесці Зіновія Прыгодзіча пра каханне «Журба мая светлая». Гэты твор – споведзь хлопца-вяскоўца Яўгена, шчымлівая гісторыя першага нераздзеленага пачуцця. Менавіта ў роднай вёсцы гоіць душу галоўны герой: «І думалася яшчэ: як добра, што ёсць на гэтай зямлі мой ціхі, мой родны куток, дзе можна вось гэтак у святой сціпласці пастаяць, стрымліваючы на вачах слёзы, падумаць пра сваё мінулае і пра сваё заўтрашняе».
У аповесці Алеся Жука «Праклятая любоў» (1991) выяўляецца паглыбленае сацыяльна-філасофскае і маральна-этычнае асэнсаванне гісторыі беларускай вёскі, лёсу чалавека на зямлі. Тут з вышыні сучаснага дня раскрыта сутнасць і праўда даваеннага часу, добра паказана,  як жорсткі даваенны час пазбаўляў вёску гаспадара, ламаў яго псіхалогію, калечыў людскія лёсы. У адарванасці ад бацькаўшчыны прайшло жыццё Галіны Русакевіч: яе бацькі сталі ахвярамі сталінскага «вялікага пералому», былі высланы ў Сібір. Лёс Яна Куляша, аднаго з галоўных герояў аповесці, таксама нібы люстэрка народнага жыцця. Ён адносіцца да тых людзей, хто ахвяраваў сябе цяжкай штодзённай працы на зямлі: яго «круціла, як тую салому ў малатарні, усё жыццё калгасная работа». Працаваў Ян сумленна, не шкадуючы сіл, здороўя, спадзеючыся прычакаць «нечага іншага, лепшага, толькі не для… самога». Не заўважыў, як насунулася старасць, апанавала нямогласць. Ён стаў інвалідам, амаль страціў зрок: «А чаму сталася гэтак, што замест святла пад канец жыцця – пустая шэрань перааранага поля?.. Новошта пракляў Бог і маці, і яго любіць гэтую зямлю, усё аддаць ёй, каб атрымліваць толькі шэрань, якая бясконцая, ад якой не ўратавацца тым, што заплюшчыш вочы?». Не знайшлі агульнага шчасця Ян Кулеш і Галіна Русакевіч, засталіся на гэтым свеце з абяскрыленымі, зняможанымі душамі.
Праца стала сэнсам жыцця для Хведара Жыгары. Але ён так і не адчуў сябе ўнутрана свабодным чалавекам, гаспадаром на зямлі, бо яго «ўвесь век вучылі і тузалі. Усё нехта то зверху, то збоку правіў Жыгара. І ў калгасах, і нават на сваім пляцы». Вучылі і тузалі такія калгасныя кіраўнікі і гора-гаспадары, што трымалі вёску ў самазабыўнай пакоры і боязі, давялі яе да гаротнага існавання. Хведар Жыгара, каб выжыць, змушаны быў прыстасоўвацца да некага і ў гады калектывізацыі, і ў вайну, і пасля вайны. Пісьменнік выклікае нас да філасофскага роздуму пра драму чалавечай любові да зямлі, пра тое, у чым сэнс сялянскай працы, што такое несвабода і зямное шчасце.
З вёскай звязана пераважная большасць твораў Алеся Жука. Галоўны  герой аповесці «Паляванне на Апошняга Жураўля» – былы партызан  Сцяпан Дзямідчык. Усё сваё жыццё ён сумленна працуе на зямлі,  «хварэючы» і за вырашчаны хлеб, і за алешнік каля вёскі, і за зайцоў,  курапатак, і за сям’ю баброў. Герою твора да ўсяго ёсць справа. Таму і ўступае ён у перастрэлку з браканьерамі. Цяжка паранены, ён, так і не ачуняўшы на  працягу трох дзён, памірае. Перад ім як бы ў сне праходзіць усё жыццё  (вайна, праца ў вёсцы, каханне), асвечанае верай у справядлівасць і чалавечнасць. Аўтар аповесці ўзнімае праблему заўчаснага старэння  вёсак, выступае супраць бяздумных і жорсткіх адносін да прыроды. Разам са старым пакаленнем вымірае і любоў да зямлі, сялянскай працы. Апошнія прадстаўнікі старэйшага пакалення сялян-працаўнікоў, як апошнія жураўлі, самотна і тужліва ўглядаюцца ў сённяшні дзень, заклікаючы моладзь захаваць «жураўліную радзіму», вярнуцца да вытокаў жыцця, яго першаасновы: «Праміналі гады, не стала за новымі палямі тых вялікіх і родных балот, і цяпер на новыя паселішчы другая пралягла дарога».
«Зямля маіх продкаў» - так назваў Барыс Сачанка адну з першых сваіх кніг і як бы вызначыў гэтай назвай абсягі сваіх мастацка-філасофскіх пошукаў, засведчыў сваю адданасць бацькоўскай зямлі.
Пісьменнік імкнецца глыбей заглянуць ва ўнутраны свет героя, для якога галоўны сэнс жыцця – у сумленным служэнні зямлі і людзям, за якім – адвечная мудрасць народа, чалавека-сейбіта.
Барыса Сачанку хвалююць розныя аспекты праблемы «чалавек і зямля». У яе асэнсаванні ён ідзе ад лірычнага захаплення непаўторнай чароўнасцю палескага краю да глыбокага спасціжэння яго гістарычнага мінулага і сучаснасці.
Выклікаюць сум развагі пісьменніка з «Запісак аб радыяцыі» (1990): «Нарэшце, праз тры гады пасля аварыі, надрукавана карта дзе і якія грыбы можна збіраць. Мае родныя мясціны ў першай зоне, куды, як сказана ў каментарыях, у лес «з кошыкам уваходзіць не трэба». Паўраспад цэзію-137 доўжыцца каля трыццаці трох гадоў… Значыцца, я больш ніколі не патрымаю ў руках, не з’ем ні баравіка, ні падасінавіка, ні рыжыка, ні якога іншага грыба са свайго лесу. А насіў жа я іх калісьці кашалямі… 
…Няўжо ўсяго гэтага я больш не спазнаю?..»
Боль пытання так зразумелы. Для пісьменніка і чалавека знікае цэлы свет, свет для яго самы блізкі і дарагі, свет, з якога ён выйшаў, але які ўзяў з сабою і панёс у сабе, дзе знаходзіліся тыя крыніцы, якія жывілі яго духоўна, жывою вадою загойвалі душэўныя раны і наталялі пачуцці.
Неба дзяцінства, неба бацькоўскай зямлі, такое чыстае, блакітнае і празрыстае, не так даўно яно ўзвышала чалавека, узнімала да жыцця. Паветрам гэтага неба, гэтай зямлі Палесся насычаны лепшыя творы пісьменніка.
Сёння неба гэтае пацямнела, яно гняце чалавека. Зямля тоіць небяспеку. Трывога і неспакой ахоплівае ўсю існасць, боль працінае сэрца.
Крыўдна пісьменніку-сучасніку! Ён жа так «прывязаны» ў сваёй творчасці да роднага кутка зямлі, яго людзей, іхніх звычаяў і нораву, да прыроды і гісторыі краю. 
У апавяданні Івана Пташнікава «Львы» (1987) глыбока выпісаны пакуты ад радыяцыі і яе наступстваў такой жывой істоты, як сабака Джукі. Аўтар тут выступае як пісьменнік, які ўмее пранікліва ўяўляць і перадаваць перажыванні жывога стварэння. Чарнобыль змусіў людзей пакінуць радзіму. Увесь трагізм гэтага вымушанага растання раскрыты ў сцэне, калі малады гаспадар развітваецца з Джукі: «Перад тым гаспадар пусціў яго ў хату і доўга гладзіў па галаве, гледзячы ў вочы. Пасля сам лізнуў яго, Джукі, у нос і заплакаў». Палічылі, што сабакі ў забруджанай зоне разносяць радыяцыю, таму іх адстрэльваюць. З іх лезе поўсць, яны становяцца падобнымі на львоў. Джукі паўстае з твора як істота з адкрытай душой, якой вельмі цяжка, трывожна. Пакінута забруджаная вёска, не жыць у ёй ні людзям, ні жывёлам…
Сённяшнія літаратурныя творы, з якіх паўстае вобраз вёскі, вызначаецца жанравай разнастайнасцю. Гэта і абразкі, і эсэ, і апавяданні, і раманы.
Трагедыя Чарнобыля ў рамане Івана Шамякіна «Злая зорка» (1991) раскрыта на ўлонні вёскі на прыкладзе лёсаў сямей Пустаходаў і Пыльчанкаў. Вяселле ў першыя паслячарнобыльскія дні, якое гуляюць абедзве сям’і, нагадвае свята ў час чумы. Але няма ў тым віны людзей, бо ніхто тады ў краіне не біў у звон трывогі, жорсткая праўда пра ядзерную катастрофу замоўчвалася. Пісьменнік паказвае, што Чарнобыль пачаўся са страты грамадствам духоўнасці, чалавечнасці, адказнасці за жыццё і лёс чалавека. Першай ахвярай чарнобыльскай навалы стала жанчына – Ліза Пустаход. У калгасе, куды вымушаны былі перасяліцца Пустаходы, старшыня не даў жанчыне каня, давёў яе да нервовага зрыву. Ахвяраю Чарнобыля стаў Глеб Пыльчанка, які на атамнай станцыі атрымаў моцную дозу радыяцыі. Ягоны бацька Уладзімір Паўлавіч Пыльчанка з’яўляецца адным з кіраўніком раёна, хвалюецца за лёс людзей, якіх высяляюць з забруджанай зоны, і не можа мірыцца з тым, што партыйныя начальнікі ў такі згубны для людзей час паводзяць сябе як перастрахоўшчыкі, безадказна, не здольны рашуча дзейнічаць. Пыльчанку напаткала і яшчэ адна вялікая бяда – у Афганістане загінуў другі ягоны сын Барыс. Чарнобыль і вайна ў Афганістане ўварваліся ў лёс беларускай сям’і, зруйнавалі чалавечае шчасце. Пісьменнік дае нам магчымасць пераканацца, што чалавек зрабіўся заложнікам амаральнай палітыкі грамадства.
Іван Шамякін як пісьменнік-гуманіст пратэстуе супраць сляпога тэхнічнага прагрэсу ў ядзерна-атамны век, антычалавечых эксперыментаў над народам, на якія яго асудзілі гора-вучоныя і бяздумныя кіраўнікі. Ён заглыбляецца ў трагедыйныя адчуванні чалавека, каб раскрыць усю тую бяду, якую прынёс выбух на атамнай электрастанцыі. Раман пісьменніка напоўнены пранікнёным маральна-публіцыстычным пафасам, вялікай душэўнай трывогай за лёс жыцця. «Спыніся, чалавецтва!» - такі гуманістычны заклік гучыць у фінале «Злой зоркі». Заклік гэты вынікае з трагедыі асобнага чалавека і той усеагульнай бяды, якая запоўніла беларускую зямлю.
Героямі аповесці Віктара Казько «Выратуй і памілуй нас, чорны  бусел» з’яўляюцца звычайныя палешукі, якія многа чаго зведалі ў сваім  нялёгкім жыцці. Жывучы надзённымі клопатамі аб ежы, кураве, адзенні, яны як бы змірыліся са сваім лёсам і «бесперспектыўным» становішчам, адышлі ад грамадскай дзейнасці. Калі ж паўстала пытанне аб знішчэнні парадзелай пасля шматлікіх вырубак дубровы, дзе жыў занесены ў Чырвоную кнігу чорны бусел, людзі прачнуліся. Яны нарэшце зразумелі, што іх   раўнадушша, абыякавасць да навакольнага асяроддзя могуць прывесці да   бездані, забыцця, самазнішчэння. Аўтар сцвярджае, што кожны чалавек  павінен  заняць актыўную  жыццёвую пазіцыю ў адносінах да прыроды і жывёльнага свету, грамадства наогул.
Мала аптымізму выклікае сучасная вёска ў героя аповесці Андрэя Федарэнкі «Вёска». Антон Васкевіч вярнуўся сюды пасля таго, як яго ў канцы 1990 года выгналі з інстытута за адраджэнска-патрыятычныя погляды – дакладней за тое, што ён моцна любіць сваё, роднае, вясковых людзей, іх мову, народныя звычаі. Апынуўшыся на радзіме, Васкевіч на свае вочы пабачыў, як моцна дэфармаваны вясковы лад жыцця: навокал пануе абыякавасць людзей да свайго лёсу, знікаюць чалавечая спагада і дабрыня,  квітнее п’янства. Вёска паўстае перад былым студэнтам абяздушанай і забітай. Усе спробы Васкевіча нешта змяніць, перарабіць – дарэмныя. Болей таго, вясковая штодзённасць зацягвае ў багну хлопца: яго жыццё пераўтвараецца ў інстынктыўнае існаванне. Антон становіцца тыповым жыхаром вёскі, якому ў гэтым свеце нічога не патрэбна, акрамя таго, каб выпіць і нічога не рабіць. Цяпер зусім рэдка ён успамінае мінулае жыццё ў Мінску, сваю нацыяналістычную дзейнасць, расчароўваецца ў сваіх перакананнях. «Ды ці любяць яны самі сябе, гэтую мову сваю, звычкі?!» - задаецца пытаннем хлопец, які яшчэ нядаўна любіў свой вясковы край на адлегласці, бачыў у ім крыніцу выратавання. Васкевіч пазбаўляецца ілюзій наконт вёскі, ён адчувае сябе чужым, непатрэбным ёй.  І ў той жа час душа Антона жыве балюча-пакутнай любоўю да свайго роднага вясковага свету. Толькі тады, калі прыходзіць пісьмо са сталіцы аб рэабілітацыі Васкевіча ва універсітэце, ён «прачынаецца» і разумее, колькі магчымасцей было спазнаць, разгадаць таямнічую вёску, а ён не выкарыстаў ніводнай, «не навучыў іх гэтаму ЖЫЦЬ». Антон  усё ж з’язджае, але не тым бестурботным і вясёлым хлопцам, а чалавекам, які за сваю родную беларускую мову, за сваю любімую вёску будзе стаяць насмерць.
У адным з апошніх апавяданняў Андрэя Федарэнкі «Уночы» - узнімаецца праблема духоўнай дэградацыі чалавека. Галоўны герой Берасевіч «… які некалі выбіўся з гразі ў князі, які паклаў столькі сіл і здароўя на свой цяперашні адносны дабрабыт… які пачынаў з таго, што скупляўу мянялаў каля ўнівермага па пяць-дзесяць даляраў і хаваў іх ледзь не ў панчоху… яму здавалася, што ён заслужыў свой спакойны, сыты-машчанскі сусвецік…»[footnoteRef:9]. Раз ці два ў год імкнуўся на дзень-другі за горад у вёску. Але зусім не прыгажосць вольнай прыроды і не праца на свежым паветры вабяць яго туды. Самаўпэўнены, разбэшчаны, калі «…цярпець рабілася немагчыма, выматаны страхам, нянавісцю, бяссоніцай, схуднелы, с запалымі вачыма… калі ў галаве адна думка – пра пісталет»[footnoteRef:10], ён «…каб выйшаў з сярэдзіны гэты страшны, нячысты дух, што пасяліўся ў ім і не даваў жыць..»[footnoteRef:11] шукае адпачынку з дапамогай вясковых дэгенератаў – заўсёды п’янага бабыля-зводніка Лёні і «дзядзькі Івана», і гандлюе ўласнай глуханямой непаўналетняй дачкой. Такі «адпачынак» Берасевіч прымае за лячэнне, зноў пачынае адчуваць сябе ўпэўненым, здаровым, дужым. Узнікае пытанне: хто ў большай ступені з’яўляецца душэўным дэгенератам? Побач з апісанымі падзеямі аўтар звяртае ўвагу чытыча на прыгажосць першазданнай прыроды: «Адступала ноч, пачыналася раніца, не сціхаў салаўіны пошчак, ад зямлі ішлі цёплыя хвалі, пахла чаромхай, росным гравіем, і неба на ўсходзе з фіялетавага ператваралася ў радасна-ружовае»[footnoteRef:12].  [9:  Маладосць, №8, 2009, с.42]  [10:  Маладосць, №8, 2009, с.43]  [11:  Маладосць, №8, 2009, с.44
]  [12:  Маладосць, №8, 2009.] 

У аснове аповесці Міколы Гіля «Прагал» - споведзь старой вясковай жанчыны, працаўніцы-маці, якая воляю лёсу дажывае свой век у горадзе, у дзяцей. Хату давялося прадаць, каб выручыць з бяды сына. І хоць у Стэпачкі нармальныя кватэрныя ўмовы, ні ў чым няма патрэбы, у горадзе ёй цяжка, як цяжка прыжыцца старому дрэву на новым месцы. Маладое хутка пойдзе ў рост, а старое чэзне і зусім можа загінуць. Толькі ўспамінаючы сваё жыццё ў вёсцы, Стэпачка ажывае, як бы наноў нараджаецца на свет, хоць шмат ёй давялося там перажыць, папакутаваць.
У апавяданні «Бутэлька» Міхася Карпечанкі, пісьменніка з Бялынічаў, расказваецца пра лёс вясковай жанчыны Васілісы Цімошкавай. Жыццё гераіні складаецца цяжка, можна сказаць, трагічна: маладое сямейнае шчасце колішняй прыгажосці абрываецца вайной, адразу пасля перамогі быў арыштаваны і расстраляны як вораг народа яе муж, потым - пакуты адзінокага, скалечанага існавання. Васіліса становіцца п’яніцай, хварэе, без родных, без суседзяў памірае ў прыгожы летні дзень пад грушай-дзічкай. Пасля смерці аднавяскоўцы знаходзяць у клуначку са смяротным уборам старую, закаркаваную карычневым сургучом яшчэ даваенную бутэльку гарэлкі. Усе здзіўляюцца, як гэта Васіліска не выпіла яе дагэтуль. І тут старая сяброўка жанчыны Матруна ўспамінае, што гэтая бутэлька - частка гасцінца, які калісьці ў вайну сабрала Васіліса для свайго мужа-воіна Цімоха, сустрэчы з якім так і не дачакалася…   
Праблемы, узнятыя ў невялікім творы, шматлікія: лёс жанчыны падчас сталінскіх рэпрэсій, нарэшце, праблемы маральныя. Напрыклад, у апавяданні вясковыя людзі ў большасці сваёй разумелі Васілісу, як маглі, падтрымлівалі яе, жанчыны зрабілі ўсё, каб прыстойна пахаваць нябожчыцу. Але былі і такія, што так і не зразумелі, навошта былая сяброўка Матруна паклала ў труну Васілісы неадкаркаваную бутэльку са старой гарэлкай…
Галоўны герой апавядання Алеся Наварыча «Антонік» Антон Шахрай, якога па-вулічнаму клічуць проста Антонікам, загадвае вясковымі пахаваннямі, трымае царкоўную касу. Вачыма гэтага чалавека глядзім мы на вяскоўцаў, якія абыякава ставяцца да смерці бліжняга, бяздушныя ў адносінах адзін да другога.  
Антонік бескарысліва чытае малітвы на пахаваннях і адзвоньвае падчас апошняга шляху нябожчыкаў, збірае ахвяраванні на царкоўныя патрэбы (хаця царквы ў вёсцы няма, але ёсць старая часоўня на могілках), падпраўляе закінутыя магілкі, збірае капейчыну да капейчыны, каб адрамантаваць часоўню. Сам ледзь выжывае, дапамагае бесталковай дачцэ расціць дзвюх унучак і не бачыць за гэта падзякі. Ён і памірае на могілках, адзвоньваючы развітанне з аднавяскоўцамі. Няўдзячная дачка забірае рублі з царкоўнай касы, сварыцца на бацьковай магіле з нанова выбраным старастам. А ў старым Псалтыры застаюцца грошы (і немалыя), клапатліва, ашчадна сабраныя бескарыслівым чалавекам на рамонт часовенкі, і, відаць, ужо будуць скарыстаны не па былой мэце. Праблемы супрацьстаяння людской дабрыні, бескарыслівасці і абыякавасці, сквапнасці, адказнасці і безадказнасці ў адносінах да іншых людзей узнімаюцца ў творы. Стаіць таксама і вострае пытанне няўдзячнасці дарослых дзяцей да бацькоў.
Свет беларускай вёскі з яго маральна-этычнымі асновамі жыцця знаходзіцца ў цэнтры многіх твораў сучасных беларускіх празаікаў. У лепшых традыцыях «вясковай» прозы аўтарамі створаны яркія сацыяльна-побытавыя сцэны і малюнкі жыцця беларускай вёскі, псіхалагічна выразна адлюстраваны характары герояў. У большасці сваёй жыхары вёскі трымаюцца адвечнага жыццёвага вопыту, тых прынцыпаў народнай маралі, згодна якім вельмі шмат значыць людское слова, сорам, ганьба. Можна адзначыць, што сённяшняя вёска, нягледзячы на перажытыя выпрабаванні, на сучасныя праблемы, пакуль непатапляльная: тут жыве здаровы народны дух, вяскоўцы наперакор розным нягодам імкнуцца захаваць маральны імунітэт, жыць у сваім вясковым асяродку па-людску. 

ІІ.4. Вобраз вёскі ў драматургіі
Вобраз роднай вёскі паўстае ў творах сучаснай беларускай драматургіі. 
Тэма адказнасці чалавека перад сусветам за сваё асабістае «я», за жыццё, падараванае яму Богам, атрымала адлюстраванне ў драме Аляксея Дударава «Вечар» (1982, 1988). У гэтым творы мы назіраем жыццё ў сучаснай «неперспектыўнай» вёсцы. Гэта гісторыя пра трох пажылых людзей - Гастрыта (Мікіту), Мульціка (Васіля), Ганну, што дажываюць свой век у закінутым куточку, дзе мноства пустых хат з пазабіванымі аканіцамі. Адгукаецца ў творы і цяжкая спадчына сталінскай эпохі. Мы даведваемся пра лёс кожнага героя, пра іх маральныя прынцыпы і адносіны да гуманістычных каштоўнасцей. Пра гэта сведчаць словы Мульціка: «Разумней любові, шкадавання і слёз людзі нічога не прыдумалі». А родныя дзеці старых людзей не шкадуюць: не прыязджаюць наведаць, ні вестачкі нават не прышлюць. Вось і вылівае Мульцік з калодзежа ваду і за сваю сямейку, і за суседскія. Трымаюцца старыя людзі, як могуць, адзін за аднаго. І мы таксама разам з героямі чакаем, калі ж завітаюць у родную вёску іх безадказныя дзеці. Састаўныя выратавання людскіх душ, паводле Аляксея Дударава, - гэта ачышчэнне, споведзь, пакаянне.   
Да п'есы Аляксея Дударава «Вечар» тэматычна блізкі драматургічны твор Уладзіміра Бутрамеева «Страсці па Аўдзею» (1990).   
Вобраз селяніна-аднаасобніка Аўдзея, створаны Уладзімірам Бутрамеевым, можна параўнаць з героямі твораў Якуба Коласа, Кузьмы Чорнага, Івана Мележа. Падстава для параўнання - няздольнае жаданне мець кавалак сваёй зямлі, гаспадарыць на ёй, мець плён ад працы, быць гаспадаром лёсу. Аўтар паказвае гэтае жаданне Аўдзея як абсалютна натуральнае. Вобраз селяніна-працаўніка ў творы выклікае спачуванне, недаўменне, чаму чалавек, які ўсё жыццё хацеў працаваць і працаваў, як злачынца, пазбаўляецца ўсяго набытку і не толькі роднага дома, але і роднага краю. Трэба меркаваць, што адной з прычын сённяшняга эканамічнага заняпаду вёскі Уладзімір Бутрамееў бачыць вынішчэнне як класа селяніна-аднаасобніка. Гісторыя раскулачвання Аўдзея падаецца як ачышчальная пакута, як ахвяральніцкі акт - адсюль і свангельская назва твора. Гэтая драма ўзнаўляе суровую праўду перыяду сталінскай калектывізацыі. У лёсе Аўдзея і ягонай сям’і ўвасоблена трагічная доля нашай беларускай вёскі і сялянства. Драматург паказвае свайго героя з відавочнай сімпатыяй: ён – дбайны працаўнік, гаспадар, галава роду. У той жа час аўтар не ідэалізуе свайго героя, падае яго як жывога чалавека са сваімі вартасцямі і недахопамі. У заключнай сцэне п’есы раздаюцца стрэлы, якія сімвалізуюць сабой гібель сялянскага гнязда, разбурэнне традыцыйнага народнага ўкладу жыцця. 
У п’есе Анатоля Дзялендзіка «Гаспадар» (другая назва – «Страсці ў Галынцы», 1984) расказваецца пра цяжкасці, з якімі сутыкаецца старшыня калгаса Зязюля Пётр Іванавіч. Гэты чалавек робіць усё, што можа, каб узняць падначаленую яму гаспадарку на дастойны ўзровень. Але перашкоды, якія чыняць яму бюракраты, не толькі выклікаюць у яго жаданне пакінуць пасаду, але і падрываюць веру вясковых людзей у справядлівасць, законнасць. Галоўны герой не здаецца, ён збіраецца змагацца і далей за палепшанне жыцця людзей у вёсцы. «Нічога… нічога… Мы яшчэ папрацуем!» – так гаворыць Зязюля ў фінале п’есы.
У п’есе Уладзіміра Сауліча «Сабака з залатым зубам» (1990) галоўны герой маёр міліцыі Козлікаў збіраецца здаць старую маці ў дом састарэлых, бо яна перашкаджае разбэшчанаму жыццю ўсёй яго сям’і. Галоўны герой гатовы, аддаючы дань модзе, трымаць сабаку, песціць яго, а для роднай маці месца няма. Ён гатовы пахаваць маці, якая ўсё ніяк не можа памерці і адчувае нават вінаватай сябе перад сынам. Старая жанчына вырвана, быццам дрэва, з карэннем з роднай вёскі, і ў горадзе ёй таксама няма месца. У канцы твора аднавясковец Кацярыны Карпаўны дзед Язэп кліча яе назад у вёску, але ўжо аказваецца позна: старая жанчына-маці памірае… Важна ў творы тое, што ў вёску просіцца і дачка Козлікава Лада, дзяўчына прыходзіць да высновы, што далей у такім асяроддзі ёй знаходзіцца немагчыма. Чаму просіцца ў вёску? Мабыць, таму, што менавіта там спадзяецца акрыяць душой. У фінале п’есы сімвалічным з’яўляецца з’яўленне Чалавека ў чорным, які прыносіць «Вянок для нябожчыка Козлікава», быццам вянок па памерлай душы няўдзячнага сына… 
Цяжка спадзявацца, што нешта можа змяніць маральныя погляды Козлікава і яго жонкі Фяўронні Захараўны, наўрад ці акрыяюць ад уласнай бяздушнасці, эгаізму і святататства іх душы. Але аўтар заклікае да чалавечнасці, павагі да маці нас, чытачоў. Можна заўважыць, што вёска, хоць і ўпамінаецца зусім мала, усё ж паўстае ў творы месцам, дзе павінна адбыцца маральнае ачышчэнне чалавека і дзе можна знайсці прытулак спакутаванай душы. 
Лепшыя п’есы сучасных драматургаў уражваюць гледача і чытача, бо закранаюць хвалюючыя маральныя і філасофскія пытанні, прымушаюць нас задумацца пра сэнс жыцця, часовае і вечнае на зямлі. І тэма роднай вёскі таксама вельмі злабадзённа гучыць у кантэксце сучаснай беларускай драматургіі. 


ІІ.5. Вёска вачыма сучаснага чытача
У сучаснай беларускай літаратуры вобраз вёскі з’яўляецца плённым сродкам ідэйна-мастацкага асэнсавання сучаснага жыцця, сродкам выяўлення агульначалавечых праблем. Праз вясковую рэчаіснасць сучасныя аўтары адлюстроўваюць вострыя пытанні, якія стаяць перад грамадствам. Паводле апошніх дадзеных, сёння ў Беларусі налічваецца каля 24 тысяч вёсак. 
З мэтай выяўлення поглядаў нашых равеснікаў на сённяшнюю вёску мы правялі апытванне па асацыятыўным ўяўленні аб гэтым паняцці сярод вучняў 9-11 класаў і прыйшлі да высновы: з дапамогай азначэнняў вёска характарызуецца як прыгожая (47), старажытная (24), невялікая (17), цудоўная (10), цікавая (10), чыстая (9), ціхая (8), родная (8), зялёная (8), спакойная (6), вялікая (6), сонечная (4), утульная (4), цёплая (4), драўляная (4), вясёлая (4). Сустракаюцца і такія паняцці: блакітная (3), светлая (3), бедная (3), сумная (2), маланаселеная (2), яркая (2), добрая (2).
Паводле асацыяцый з вобразам вёскі ў старшакласнікаў звязаны наступныя паняцці: свойскія жывёлы (53), драўляная хата (35), лес (33), печ (23), агарод (20), рэчка (19), калодзеж (18), дзядуля і бабуля (17), возера (12), паветра (11), поле (10), бліны (9), грыбы і ягады (8), дрэвы (8), сябры (7), калгас (6), самагон (6), малако (5), трава (5), бульба (5), сена (4), яйкі (4), гаспадарка (4), прырода (4), адпачынак (4), арэлі (3), яблыкі (3), кветкі (3), сад (3), хлеў (3), рыбалка (3), трактар (3), крама (3). Радуюць такія вобразы-асацыяцыі, як святло, пяшчота, дабрыня, шчасце, каханне.
Як бачым, погляд нашых равеснікаў на сучасную вёску ў большасці сваёй пазітыўны. 


ІІІ. Заключэнне
Час няспынна рухаецца наперад. Мы адчуваем змены, якія прыносіць наш гэты рух. Але неад’емнай з’яўляецца ва ўсе часы частка дзейнасці чалавецтва, якая называецца культурай. Усё новае ў культуры ці матэрыяльнай, ці духоўнай, як і новыя ўзаемаадносіны паміж людзьмі, павінны будавацца на аснове народных традыцый. Традыцыйныя і па сутнасці вечныя ў беларускай паэзіі тэмы вёскі, бацькоўскага кутка, роднай зямлі. «Беларуская проза нашых дзён - гэта жывое,чуйнае люстэрка сучаснай рэчаіснасці з яе вострымі сацыяльнымі і маральна-этычнымі праблемамі»[footnoteRef:13], - так характарызуе значную частку нашай літаратуры Алесь Бельскі. Разнастайваецца ў сувязі з тым, як змяняецца само жыццё і гістарычныя абставіны, тэматыка і праблематыка твораў пра вёску. Вёска - важная частка багацця нашай краіны, найстаражытнейшая частка, якая праз стагоддзі збірала і захоўвала матэрыяльныя і духоўныя здабыткі нашага народа. Мы чытаем шмат твораў паэзіі, прозы, драматургіі, з якіх паўстае перад намі вобраз роднай вёскі і якія аб’ядноўваюцца ў адзінай плыні сельскай тэматыкі, якая ўліваецца ў агульнае рэчышча гісторыка-літаратурнага напрамку. [13:  Бельскі А. Сучасная літаратура Беларусі. – Мн.: ТАА «Аверсэв», 2000. – 127 с.
] 

«Душа чалавека нятленная, неўміручая і свабодная», - так сказаў у далёкім ХІІ стагоддзі Кірыла Тураўскі. Культура - гэта душа любога народа. Літаратура - значная частка духоўнай культуры, якая закранае душу чалавека. Душа заўсёды ў няспынным пошуку, у спрэчках. Вось і мастакі слова, улічваючы традыцыі, шукаюць новыя шляхі адлюстравання праблем маральнай і духоўнай спадчыны роднай вёскі, яе значнасці ў станаўленні светапогляду нашага сучасніка.
Такім чынам, правёўшы дослед твораў беларускіх паэтаў, празаікаў, драматургаў канца ХХ – пачатку ХХІ стагоддзя, супаставіўшы навуковыя матэрыялы з уласнымі назіраннямі, мы пастараліся ахарактарызаваць мастацкі вобраз вёскі праз тэматычныя і праблемныя адлюстраванні жыццёвай рэчаіснасці ў сучаснай беларускай літаратуры. У выніку працы мы прыйшлі да раду пэўных высноў, якія падкрэсліваюць значнасць твораў, звязаных праблемна і тэматычна з жыццём вёскі.
Сёння беларуская літаратура асэнсоўвае важныя сацыяльныя і маральна-філасофскія праблемы, якія востра стаяць перад грамадствам. І многія з іх адлюстроўваюцца праз вобраз вёскі. Так, адзначым яшчэ раз праблемы, якія найчасцей раскрываюцца ў сучаснай літаратуры і гучаць у тэме роднай вёскі: перажытыя беларусамі выпрабаванні на розных этапах гістарычнага мінулага, наступствы таталітарызму; пакуты, выпрабаванні, якія выпалі на лёс беларусаў падчас Вялікай Айчынай вайны, мужнасць змагароў; праблемы духоўнасці, пошуку чалавекам свайго месца ў жыцці; філасофскі паглыблены погляд сучасніка на жыццё; імкненне паэтычна асэнсаваць свет прыроды і рэчаў, душэўны стан чалавека; непарыўная духоўная сувязь з маці, адказнасць перад самым блізкім і дарагім чалавекам; маральна-этычная праблематыка (праходзіць скрозь усе праблемы); праблема духоўнага заняпаду; праблема ўзаемаадносін чалавека і прыроды (экалагічнае пытанне); чарнобыльская трагедыя; праблема «неперспектыўнай вёскі»; праблема забыцця роднай мовы; віна, дакор і пакаянне сучасніка, неабыякавага да лёсу Бацькаўшчыны.
У тэмы роднай вёскі ёсць мінулае, ёсць дзень сённяшні, павінна быць і будучыня. Літаратуразнаўца Алесь Бельскі сцвярджае, што «Пасля 1985 года азначыўся паварот ад традыцыйна-вясковай прозы да тэматычнай разнастайнасці», «Літаратура як даследчыца жыцця пазбавілася розных забаронаў і абмежаванняў»[footnoteRef:14]. Сёння мы адзначаем і жанравую разнастайнасць твораў, у якіх паўстае вобраз вёскі, што з’явілася вынікам доўгага гістарычнага шляху развіцця літаратуры. Як мастацкі, вобраз вёскі мае мэтай адлюстраванне чалавечага жыцця і праз яго ж аналізуюцца праблемы, якія гэтае жыццё ставіць.Усе гэтыя высновы даюць нам падставы лічыць тэму роднай вёскі фундаментальнай у нашай беларускай літаратуры. Вёска – з’ява аўтаномная, лаканічная, на прыкладзе яе дакладна бачыцца пэўная сітуацыя. Праз вобраз вёскі зручна выяўляць падзею, аналізаваць праблему. Сведчаннем перспектыўнасці вобразу роднай вёскі ў сучаснай беларускай літаратуры з’яўляюцца знакамітыя творы, прыналежныя да розных жанраў у паэзіі, у прозе, у драме. [14:  Бельскі А. Сучасная літаратура Беларусі. – Мн.: ТАА «Аверсэв», 2000. – 127 с.
] 

Мы параўналі частотнасць стварэння аўтарамі вобраза вёскі ў сучаснай беларускай паэзіі, прозе, драматургіі. Варта адзначыць, што вобраз вёскі ў большасці сваёй прасочваецца ў лірычных і празаічных творах, у драматургіі – менш.
Творы пра вёску тэматычна «знітаваныя» са многімі тэмамі сучаснай беларускай літаратуры, многія з іх прысвечаны вечным тэмам: каханню, жыццю і смерці, спалучэнню прыватнага і агульнага, паэзіі, ролі мастака і мастацтва ў жыцці і творчасці. Вобраз вёскі паўстае з твораў пра мінулую вайну, нялёгкае пасляваеннае жыццё, пра цяжкае дзяцінства, бацькоўскі парог, родную прыроду, пра вясковы і нават пра гарадскі ўклад жыцця. Для многіх сучасных паэтаў, празаікаў, драматургаў вёска – маці, у ёй вытокі, карані. Вёска прыгожая, нерушная, спрадвечная, гарманічная, асвечаная векавымі традыцыямі народнага жыцця. 
Падчас апытвання вучняў 9 – 11 класаў мы зрабілі выснову, што адносіны да вёскі ў нашых равеснікаў добрыя, пяшчотныя, погляд на сучасную вёску ў большасці сваёй пазітыўны. Сваёй працай мы заклікаем сучаснікаў чытаць творы нашых беларускіх паэтаў, празаікаў і драматургаў, у якіх розныя сферы жыцця і праблемы, што ставіць перад чалавекам час, адлюстроўваюцца праз вобраз вёскі, які ў нашай нацыянальнай культуры мае права звацца вечным. Работа можа мець прымяненне на ўроках, прысвечаных вывучэнню сучаснай беларускай літаратуры, пры правядзенні мерапрыемстваў, прысвечаных тэме роднага краю.

